Fundargerð skólaráðs
Ár 2009; þriðjudaginn 5. maí klukkan 17:00 kom skólaráð Borgarhólsskóla saman til fyrsta fundar í stofu 11.
Mætt voru:  Halldór Valdimarsson skólastjóri, Gísli Halldórsson aðstoðarskólastjóri, Brynhildur Þráinsdóttir og Pálmi Jakobsson fulltrúar kennara, Ásgerður Ólöf Ásgeirsdóttir og Stefán Júlíus Aðalsteinsson fulltrúar nemenda og Snæbjörn Sigurðarson og Bjarni Páll Vilhjálmsson fulltrúar foreldra.

Dagskrá:

1. Reglugerð um skólaráð

2. Ritari kjörinn – fundargerðir  settar á vef skólans

3. Stutt yfirlit um skólastarfið og horfur fyrir næsta skólaár

4. Drög að skóladagatali til afgreiðslu

5. Aðgerðaráætlun skólans vegna aðsteðjandi fjárhagsvanda

6. Fyrirkomulag sjálfsmats

7. Starfsáætlun skólaráðs

Halldór bauð fundarmenn velkomna á þennan fyrsta fund nýstofnaðs skólaráðs en því er ætlað að vera samráðsvettvangur skólastjóra og skólasamfélags um skólahald.  

Niðurstaða fundarins:

1. Reglugerð um skólaráð

Halldór kynnti reglugerð um skólaráð en hún er sett af Menntamálaráðuneytinu í desember 2008 í samræmi við 8. gr. laga nr. 91/2008 um grunnskóla.
2. Ritari kjörinn – fundargerðir  settar á vef skólans

Samkvæmt reglugerð um skólaráð skal  halda gerðabók um skólaráðsfundi.  Samþykkt að Snæbjörn Sigurðarson sinni hlutverki ritara ráðsins.
3. Stutt yfirlit um skólastarfið og horfur fyrir næsta skólaár

Halldór fór yfir starfsemi skólans á líðandi skólaári sem hann taldi að hefði gengið mjög vel.  Gripið hefði verið til víðtækra sparnaðaraðgerða innan skólans í kjölfar efnahagshrunsins í október sem fjallað er um nánar undið lið 5.  Í máli Halldórs kom einnig fram að ekki yrði bætt við starfsfólki fyrir næsta skólaár.  
Halldórs kynnti undirbúning valgreina fyrir nemendur 8.-10. bekkja á næsta skólaári.  Þriðjungur námstíma bekkjanna er í valgreinum og verða margar og fjölbreyttar greinar í boði næsta vetur.  Sem dæmi nefndi Halldór björgunarsveitarval, hestamennskuval svo og fjölbreytt tónlistarval í samvinnu við Tónlistarskóla Húsavíkur.  Einnig verður boðið upp á að þátttaka í íþróttum verði metin sem valáfangi.

Skólinn mun halda áfram með tónlistarverkefni sem býðst nemendum   1.-4. bekkjar,   ásamt fjölbreyttu hópkenndu tónlistarvali í unglingadeildum ,   þeim að kostnaðarlausu,   í samstarfi við Tónlistarskóla Húsavíkur.
Halldór fór einnig yfir skólanámskrá skólans.  Námskráin er í sífelldri endurskoðun og er á hverju ári ¼ skráarinnar metinn, skoðaður og uppfærður í tengslum við innra sjálfsmat skólans.  Lýsti hann hugmyndum sínum um að skólaráð hefði umsagnarrétt um uppfærslu námskrárinnar. 
4. Drög að skóladagatali til afgreiðslu

Halldór lagði fram drög að skóladagatali fyrir næsta skólaár.  Samkvæmt kjarasamningi Kennarasambands Íslands og Launanefndar sveitarfélaga skulu skóladagar nemenda vera 180 á tímabilinu 20. ágúst til 10. júní.  Sérstakir starfsdagar kennara á starfstíma nemenda eru fimm og skulu ákveðnir af skólastjóra í samráði við kennara og með hliðsjón af kjarasamningum.  Starfsdagar kennara utan starfstíma nemenda eru 8.  
Samkvæmt dagatalinu verða kennsludagar 178, þar af verða tveir tvöfaldir dagar til að uppfylla 180 daga skilyrði kjarasamningsins.  Skólasetning verður 24. ágúst og skólaslit 4. júní.  Breytt fyrirkomulag verður á samræmdum prófum í 10. bekk.  Prófin verða lögð fyrir á miðri haustönn eins og verið hefur hjá 4. og 7. bekk í stað vorprófa sem voru áður.  Skólaráðið samþykkti drögin samhljóða.

Nokkrar umræður urðu um hugmyndir sem lagðar hafa verið fram um að stytta skólaárið í 170 daga.  Komi til þess fyrir næsta skólaár þarf að endurskoða dagatalið í heild sinni og í framhaldinu kalla skólaráðið aftur saman til fundar í vor.
5. Aðgerðaráætlun skólans vegna aðsteðjandi fjárhagsvanda

Halldór fór yfir aðgerðaráætlun skólans sem gerð var vegna aðsteðjandi fjárhagsvanda sveitarfélagins.   Helstu þættir sem skornir eru niður á milli skólaára eru:
Kennslukvóti er minnkaður um  59,5 kennslustundir á viku.

Liðveisla með fötluðum verður minnkuð um  1,75 stöðugildi (70 klst á viku)  

Störf skólaliða verða minnkuð um 0,7 stöðugildi. 

Yfirvinnustundum vegna tölvuumsjónar og félagsstarfs unglinga verður fækkað um 15.
Að mati Halldórs verður vart lengra gengið í skerðingu þjónustu við nemendur og forráðamenn.
Í fjárhagsáætlun hafa vöru- og þjónustukaup einnig verið skorin niður í lágmark. 

Halldór lagði áherslu á eftirfarandi atriði við framkvæmd áætlunarinnar:

•
Með samstilltu átaki starfsfólks hefur verið dregið úr forfallakennslu og annarri forfallavinnu eins og kostur er að ósk sveitarfélagsins. Áfram verður það reynt. Skólinn er á mjög gráu svæði með að fella niður forföll og verður reynt að verja yngsta stigið og þjónustu við fatlaða  sérstaklega hvað það varðar.

•
Nemendafjöldi næsta skólaárs verður svipaður en fjöldi þeirra sem þurfa sérþjónustu vegna fötlunar og annarra skerðinga verður meiri. Niðurskurðurinn er þess vegna þyngri  næsta skólaár.

•
Í þessari aðgerðaráætlun hefur verið reynt að fara rækilega yfir hvern þjónustuþátt með það  yfirmarkmið sveitarfélagsins að leiðarljósi að flestir starfsmenn haldi vinnu og forgangsþjónustu við nemendur  verði haldið úti.

Nokkrar umræður urðu meðal fundarmanna sem lýstu áhyggjum sínum af stöðunni, sérstaklega stöðu fatlaðra nemenda en stór hluti niðurskurðarins mun bitna á þeim hópi.
6. Fyrirkomulag sjálfsmats

Halldór fór yfir stöðu sjálfsmat skólans fyrir líðandi skólaár.  Skólanámskrá skólans er skipt upp í fjóra hluta og er einn þeirra endurskoðaður og uppfærður á hverju ári.  Með því móti næst að yfirfara og uppfæra alla námskrána á fjórum árum.  
Fulltrúar kennara á fundinum lýstu ánægju sinni með nemendur skólans í vetur og töldu þá hafa staðið sig með stakri prýði.

7. Starfsáætlun skólaráðs

Samþykkt var að skólaráð komi næst saman í haust og að þá verði lagt í vinnu við gerð starfsáætlunar og starfsreglna fyrir ráðið.  

Einnig var samþykkt að Tónlistarskóli Húsavíkur tilnefni níunda fulltrúar í skólaráð Borgarhólsskóla í ljósi mikillar samvinnu skólanna.

Fleira ekki tekið fyrir.  Fundi slitið klukkan 18:00.
